ANR: 10 onns servezzan per la pressa rumantscha
Diesch onns nun èn en sasez gnanc uschè ditg e tuttina na pon blers baud na pli s'imaginar co che la pressa rumantscha sa preschentava avant che l'Agentura da Novitads Rumantscha è vegnida fundada dal 1996. Igl existivan dapi decennis las quatter gasettas regiunalas "Gasetta Romontscha", "Fögl Ladin", "Pagina da Surmeir" e la "Casa Paterna/La Pùnt" e dapi paucs onns er "La Nova" en il Bündner Tagblatt. Las quatter gasettas regiunalas survegnivan pajaments directs dal chantun e da la confederaziun. 
Cun il project d'ina gasetta dal di ch'ins aveva lantschà al principi dals onns 1990 vulevan ins unir tut las gasettas regiunalas ad ina gasetta quotidiana rumantscha. Ils differents editurs da las gasettas na s'han però malgrà fitg lungas tractativas betg declerà pronts per quest pass. Perquai han tschertgà la Pro Svizra Rumantscha e la Lia Rumantscha, ensemen cun ils editurs, cun chantun e confederaziun il numnader communabel il pli grond dals interess uschè divergents. 

Quest numnader communabel il pli grond è stada ed è anc adina l'Agentura da Novitads Rumantscha che ha sco finamira da furnir a tut ils clients texts schurnalistics e maletgs correspundents. Malgrà ch'il editur da la Gasetta Romontscha ed entant er dal Fögl Ladin han lantschà per il principi 1997 "La Quotidiana" (LQ) nun èn svanids tut ils ulteriurs clients. La Pagina da Surmeir (PdS) è restada fin al di d'oz enragischada en il Surmeir. En Engiadina ha chaschunà  l'integraziun dal "Fögl Ladin" en la LQ apparentamain in vacuum che la chasa editura da la "Engadiner Post" (EP) ha tratg a niz cun success cun integrar in pèr paginas rumantschas, sut il titel "Posta Ladina" (PL). Questa diversificaziun cun differents products en la Rumantschia para apparentamain da correspunder ad in basegn. Tenor mes avis fissi fauss da vulair sfurzar il svilup da la pressa rumantscha cunter la voluntad da las lecturas e lecturs en direcziun d'ina unificaziun cumpletta. L'effect savess nempe esser quel ch'ils abunents da quels products ussa anc rumantschs respectivamain per part rumantschs refusassan mintga auter product rumantsch e preferissan la pressa tudestga. La promoziun da la pressa rumantscha fa part da la promoziun da la lingua rumantscha e quella ha era la finamira da derasar il pled scrit en pli bleras chasadas sco pussaivel. 
Dapi il 1996 furnescha perquai l'ANR artitgels redacziunals a tut ils meds da massa rumantschs e drizza or ses artitgels surtut als basegns da las gasettas LQ, PL e PdS. Il concept da l'ANR ha baingea stuvì vegnir adattà pliras giadas cunquai ch'ils basegns dal pli grond client, la LQ, s'han midads a partir dal 1997. La collavuraziun tranter l'ANR e ses clients po vegnir giuditgada dapi ils ultims onns sco buna.

Per rinforzar pli ferm la preschentscha dal pled scrit cun actualitads da las regiuns e per part eir dal chantun e da la confederaziun fissi necessari da pudair augmentar la squadra redacziunala da l'ANR. In concept elavurà avant paucs onns prevesa in augment dals pensums da lavur da 750 perschient sin 1'300 pertschient. Enstagl da "be" 1 milliun francs basegnessan ins perquai ulteriurs bundant 600'000 francs. Quel concept è però vegnì refusà davart dal chantun e da la confederaziun per motivs finanzials. Er in inscunter cun cusseglier federal Couchepin a Berna durant l'onn passà nun ha manà ad in auter resultat. 

L'impurtanza da l'ANR per la pressa rumantscha e quatras er per la promoziun da la lingua rumantscha en general è incontestabla. Igl è nempe in fatg che senza ils servetschs da l'ANR na pudess la pressa rumantscha pli u main betg exister en la furma actuala. Cuminaivlamain vulain nus ans engaschar perquai er durant il segund decenni per che l'ANR possia prosperar, che la buna collavuraziun cun sia cliantella possia cuntinuar e perfin anc vegnir intensivada. Jau sun persvas che tut las collavuraturas ed ils collavuraturs da l'ANR, il cussegl da fundaziun da l'ANR ed er ils clients da l'ANR vegnian a s'engaschar er en avegnir per ina buna pressa rumantscha. 

Jon Domenic Parolini, president dal cussegl da fundaziun da l'ANR  
